Мөслим могҗизасы

Мөслим  могҗизалары белән шаккаттыруын дәвам итә. Космик тизлектә барлыкка килгән скверлар, шау чәчәккә күмелеп, күзне иркәләп торучы үзәк урам, тасмадай сузылып, урамнарны тоташтыручы тротуарлар, гөрләп торган балалар, спорт мәйданчыклары, музей, күпфункцияле китапханәгә һ.б.га карап, сокланудан айный алмый торганда, чираттагы могҗиза пәйда булды. Танылган каләм ияләре Мөҗәһит Әхмәтҗанов, Факил Сафинның тырышлыгы һәм “Чаллы икмәге” компаниясенең  генераль директоры Рафаэль Юнысовның матди ярдәме белән, безгә “Әкиятче бабай” буларак кына билгеле булган, күп яклы талант иясе Әхмәтзариф Мөэминовның “Маҗара” исемле китабы дөнья күрде. 
Әлеге  китапны укып чыкканнан соң, Октябрь авылында туып үсеп, үтә дә гыйбрәтле тормыш юлы үткән, ярты Европаны әйләнеп чыккан бу шәхеснең тирән белемле педагог кына түгел, фольклорчы галим дә, тарихчы да, язучы да, шагыйрь дә, гомумән, ХХ гасыр башы татар интеллигенциясенең лаеклы бер вәкиле булганлыгына инанасың.
1904 елда әтисе Нигъмәтулла хәзрәт 11 яшьлек Әхмәтзарифны Күбәк авылындагы муллалар әзерләүче дини мәдрәсәгә укырга илтә. 1909-1910 нчы уку елында хәлфәлек хокукы алып, 25 шәкертне укыта да башлый ул. Озак та үтми, аның “яхшы укытучы, тырыш, белемле хәлфә” дигән исеме тирә-юньгә тарала. Аңардан белем алу өчен, Күбәк мәдрәсәсенә Минзәлә, Мөслим, Актаныш районына караган авыллардан шәкертләр агыла башлый. Ә.Мөэминовтан белем алырга теләүчеләр бик күп була. Мәсәлән, 1913-1914 ?нче уку елында берүзе 80 шәкерткә белем бирә. Ул яңалыкка омтылучы җәдиди мөгаллим булып формалаша. Мәдрәсәләрдәге иске тәртипләргә кискен көрәш ачып, укыту  планына дөньяви фәннәрне, хәтта рәсем, җыр дәресләрен  кертүгә ирешә. Ул бөтен гомерен балаларга белем һәм тәрбия бирүгә, халыкны “агарту”га багышлый. Аның бу зур хөрмәткә лаек эшчәнлеге мөгаллимлек иткән чорда гына түгел, гомере буе иҗат иткән (күбесе эзсез югалган) тәрбияви эчтәлекле язмаларында да ачык чагыла.
Әхмәтзариф өч сугышта – Империалистик, Гражданнар һәм Бөек Ватан сугышында катнашкан, һәр өч сугышның дәһшәтен үз күзләре белән күргән, газапларын үз җилкәсендә татыган шәхес. Кайда гына, нинди генә  авыр хәлләрдә булса да, иҗат дәрте ташып торган егет истәлекләр, юлъязмалар язудан туктамаган, үзенең язмаларында патша Россиясенең гасыр башында алып барган сәясәтен  мәгънәсез бөтендөнья сугышын, халыкның сугышка мөнәсәбәтен, аның ачы язмышын тасвирлаган. Австро-Венгрия гаскәрләренә әсирлеккә төшкәч тә ул язуын туктатмый. Берничә телдә аралашырлык дәрәҗәгә ирешкәннән соң, ул төрле ил  әсирләре сөйләгән әкиятләрне язып ала, халык авыз иҗатын җыя. Серб, хорват, мадьяр, немец халыкларының тормыш-көнкүрешен, Көнчыгыш Европа илләренең табигатен тасвирлый, халкының этник үзенчәлекләренә бәя бирә. Бер лагерьдан икенчесенә күчкәндә аның күп кулъязмаларын талап алалар, әмма корыч ихтыярлы, рухи хөрлеккә омтылган  каләм иясен андый вәхшилек кенә туктата алмый. Ул, бөтен язмаларын исенә төшереп, өр-яңадан 80 дәфтәрдән торган кулъязма-китап яза. Әсирлектәге ачы үлемнән аны чыдамлык, зур тырышлык, максатчанлык, дипломатик аралашу, фәлсәфи фикер йөртү сәләте, үҗәтлек һәм берничә телдә аралаша белүе коткарып кала. Горур кыяфәтле, зифа буйлы, каратут йөзле чибәр татар егете кайда гына булса да,нинди генә сынау алдында калса да каушап калмый. “Мин татар”,– дип күкрәк кагып, бик күпләргә кыргый булып тоелган милләтен таныта. Нинди авыр вакытларда да беркем алдында да тез чүкми.
Әхмәтзариф,  ничек кенә сәләтле булмасын, төп шөгыле – укытучы һөнәренә тугры булып кала. Күп санда мәдрәсәләр, мәктәпләр ача, революциядән соң халыкның наданлыгын бетерү өчен армый-талмый хезмәт куя, өлкәннәр өчен кичке мәктәпләр ача, аларга да белем бирә. Бик күп белемле шәхесләр тәрбияли. Шул ук вакытта язуын да дәвам итә. Үзенең кулъязмаларында урын алган, бөтен тырышлыгын, барлыгын биргән мөгаллимлек эшчәнлеге аның Мөслим мәгарифенә нигез салучылар арасында  иң фидакаре булганлыгын раслап тора. Аның һәр язмасы, һәр хикәясе, әкияте, бәете тәрбия әлифбасы итеп, бүгенге көндә дә кулланылырлык. Әмма аның язмалары үз вакытында дөнья күрә алмый, якташлары да аның иҗат чишмәсенең саф суын авыз итүдән мәхрүм булалар. Чоры куркыныч булгангадыр инде, либераль фикер йөртүче каләм остасы, язган бер әйберен, капчыкларга тутырып, чормага менгерә тора. Алай да ул үзенең иҗат җимешләрен Казанга да, Уфага да алып барып карый. Казанда “Халык иҗаты” исемле җыентыкта “Кызыл партизаннар” бәете, “Хуҗа Насретдин әкиятләре” китабында 75 әкияте дөнья күрә. Ә Уфага алып барган ярты капчык кулъязмасы эзсез югала. Әмма әсирлектә, сугыштан соң язылган хикәя-шигырьләре берсе дә басылмый, күбесе юкка чыга. Бәлки, кыю фикерле әсәрләренең басылмавы аны шәхес культы корбаны булудан саклап калгандыр. Чөнки ХХ гасыр башында формалашкан, белемле һәм зыялы, алтынга тиң татар галимнәре, язучылары, сәясәтчеләре барысы да юк ителгәннәр.
Педагогик эшчәнлеге, тәрбияви, фәлсәфи эчтәлекле язмалары белән ул татар халкының бөек шәхесе Каюм Насыйрины хәтерләтә. Әхмәтзариф хәлфә туып үскән Октябрь авылы халкы, алар гына түгел, бөтен район халкы кинәт калкып чыккан йолдызы белән горурланырга хаклы.

